གཞུང་གི་མཚན་བྱང་།
 
༄༅།།  སྦྱོར་དྲུག་གི་འགྲེལ་པ་ཡུ་མོའི་བེ་བུམ་ཆེ་བ།
 
 
ཡུ་མོ་མི་བསྐྱོད་རྡོ་རྗེ།
 
 
 
བོད་རྒྱལ་ལོ།  ༢༡༤༠  ཕྱི་ལོ།  ༢༠༡༣ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

གཙོ་སྒྲིག་ཚོགས་ཆུང་།
 
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
གཙོ་སྒྲིག་པ།	  བེ་རི་རིག་པའི་རྡོ་རྗེ།
 
 
བོད་རྒྱལ་ལོ།  ༢༡༤༠  ཕྱི་ལོ།  ༢༠༡༣ ལོར་འཕྲུལ་དེབ་ཏུ་ཕབ།
 
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

དབང་ཚད།
 
 
 
དེབ་འདིའི་དབང་ཚད་ནང་བསྟན་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།
 
འབྲེལ་བ་བྱེད་ཡུལ།
Tashi Choeling Buddhist Center
 1889 Fiddlestick Ln
Charlottesville, VA 22903 USA

ཆེད་བརྗོད།
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༧ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

མཛད་པ་པོ་མཚམས་སྦྱོར།
 
 
	གྲུབ་ཆེན་ཡུ་མོ་ནི།     གངས་ཏི་སེའི་རྩར་ཡབ་རྔམ་ཁྲོ་[58B.5]བོ་ཞེས་པ་ལ། སྲས་ཤཱཀྱ་རྒྱལ་མཚན། རྡོར་བྱང་། ཚུལ་ཤེ། གྲུབ་ཆེན་སྟེ་བཞི་འཁྲུངས་སོ༎ འདི་ཉིད་ཀྱིས་རིམ་གྱིས་ལ་སྟོད་ལྷོར་བྱོན་ནས་དགུང་ལོ་བཅུ་པ་ལ་ལྟོ་འཆེར་གྱི་གནས་སུ་མཁན་[58B.6]པོ་སྟག་ལོ་ཙཱ་བ་གཞོན་བརྩོན་ལས་རབ་ཏུ་བྱུང་སྟེ། མཚན་འདོགས་པའི་ཚེ་གདུང་རུས་རྔམ་དུ་འདུག་དད་པ་ཤིན་ཏུ་ཆེ་བ་ཅིག་འདུག་པས། རྔམ་བཙུན་དད་པ་རྒྱལ་པོ་ཞེས་པར་འདོགས་སོ་[59A.1]ཞེས་མཚན་དེ་ལྟར་བཏགས། མཁན་པོ་ལ་ཆོས་གསན་ཞིང་ལོ་གཉིས་བཞུགས། དེ་ནས་དོན་མོ་རིར་སེ་སྟོན་སྒྲ་གཅན་འཛིན་དང་། དགེ་གནས་སུ་བ་རེག་ཐོས་[59A.2]པ་དགའི་དྲུང་དུ། མངོན་པ་དང་ཕར་ཕྱིན་གསན། མི་རྣམས་དབུ་ཡུ་མོའི་མགོ་འདྲ་ཞེས་གླེང་བས་རང་ཉིད་ཀྱིས་ཡུ་མོ་ཞེས་མཚན་བླ་དྭགས་སུ་བཏགས་སོ༎ 
	རྨ་དགེ་མཐོང་དང་། སྙེགས་ལ་[59A.3]དབུ་ཚད་དང་། སོག་འདུལ་བ་འཛིན་པ་ལ་འདུལ་བ་དང་སྤྱོད་ཕྱོགས་གསན། མདོ་རྩ་ལ་ཞལ་ཏོན་མཛད། ཀྱེ་རྡོར་སོགས་སྔགས་སྐོར་ཡང་གསན། དེར་གྲོགས་ཅིག་གིས་དགུན་ཅི་བྱེད་འདྲི་[59A.4]པ་ལ་མཚམས་བྱས་སྔགས་ཀྱི་དཔེ་འདྲ་འདི་གསུངས་པས། འོ་ན་བྱོན་ལ་ག་ཚད་ན་རྡོ་རྗེ་སྙིང་འགྲེལ་འདུག་ཟེར་བས་དེ་འདྲིའམ་ཞེས་ཟེར་མ་ཐག སྔོན་གྱི་བག་ཆགས་སད་ནས་དད་པས་སྤུ་[59A.5]ཟིང་དུ་གྱུར་ཏེ། དཔེ་དེ་གཡར་ནས་འདྲི་ཞིར་གཟིགས་པས་ཤིན་ཏུ་དད་དེ་སུས་ཤེས་དྲིས་པས། སོ་མ་ནཱ་ཐས་ཤེས་ཟེར་བ་ལ། དེ་སྔོན་གྱི་མི་ཞིག་ཡིན་སྙམ་ནས། དབུས་སུ་ཁམས་པ་ལྡེའུ་པ་ལ་སྤྱོད་[59A.6]ཕྱོགས་གསན་ཅིང་བཞུགས་པའི་དུས་སུ། པཎ་ཆེན་ཟླ་མགོན་སྐར་ཆུར་བཞུགས་ཟེར་བ་གསན་ཏེ། རྡོ་རྗེ་སྙིང་འགྲེལ་ཤེས་སམ་བྱས་པས། དེ་ལོས་མཁྱེན་དེར་མ་ཟད། སྤྱིར་གསང་སྔགས་[59B.1]ཙམ་ལ་མཁས། ཁྱད་པར་དུ་དཔལ་དུས་ཀྱི་འཁོར་ལོའི་འགྲེལ་པ་ཆེན་མོ་ཡང་མཁྱེན་ཟེར། ཞུས་ན་གནང་ངམ་དྲིས་པས། སྤྱིར་བཀའ་དོག་སྟེ་ད་ལྟ་བལ་ཡུལ་དུ་གཤེགས་པའི་ཞབས་ཏོག་[59B.2]པ་མེད་པས་འགྲོ་ནུས་ན་གནང་འོང་ཟེར།
	སུམ་པ་རྡོ་རྗེ་གཞོན་ནུས་ཞུ་སྣ་བྱས་ནས། པན་ཆེན་དང་། བླ་མ་གནམ་བརྩེགས་གཉིས། ཀྱཻ་རྡོ་རྩ་སྔགས་དང་། དེ་བཞིན་གཤེགས་པའི་ཡི་གེ་བརྒྱ་[59B.3]པ་ལ་ཞུ་ཏིག་མཛད་པའི་སྐབས་སུ་མཇལ་ཏེ་ཆོས་འབྲེལ་ཞུས་པས། སྔགས་གཉིས་པོ་ལ་བཤད་པ་མཛད་ནས་གསུངས། ཆང་དཀར་ཡོལ་གང་གནང་། པཎ་ཆེན་གྱིས་གསེར་ཐིག་པོ་དང་། གླ་[59B.4]རྩིའི་རྐྱལ་པ་མང་པོ་བསྟན་ནས། འདི་རྣམས་ཁྱོད་ཀྱིས་བལ་ཡུལ་ཐུག་ཁུར་ནུས་ཤིང་མགོ་ཐོན་ན། སང་རེས་ང་བོད་དུ་འོང་དུས་ཆོས་སྦྱིན་ནོ་གསུངས་པས། སྒོམ་པ་ཚུལ་གྲགས་ལ་དཔེ་ཆ་བཅོལ་[59B.5]པ་ལེན་དུ་བྱོན་པས། ཁྱོད་གར་འགྲོ་ཟེར་བ་ལ་སྔར་གྱི་ལོ་རྒྱུས་བསྙད་པས། པཎྡི་ཏ་ལ་ཆོས་མི་ཁུགས། སྔར་ཡང་མང་པོས་མ་ཁུགས་པ་ཡིན། དེ་བས་པཎྡི་ཏའི་ཆོས་མ་ལུས་པ་མཁྱེན་པ་ངེད་ཀྱི་བླ་མ་[59B.6]རྣོར་བཟངས་ན་བཞུགས་བྱས་པས། བློ་འགྱུར་ཏེ་སྟོན་པ་རྒྱལ་པ་འོད། སྒོམ་པ་དབང་བ་སོང་། སྒོམ་པ་ཚུལ་ཁྲིམས་གྲགས་རྣམས་ཀྱིས་ཞུ་སྣ་བྱས། སྒྲོ་སྟོན་ལ་ཞུ་རྟེན་གསེར་ཞོ་འགའ་ཞིག་དང་། དུང་[60A.1]ཆོས་ལེགས་པ་ཅིག ཀ་པ་ལི་ཅིག་ཕུལ་པས། ཁྱོད་ཀྱི་འདི་ཚོ་ལ་ཉེ་བཅད་སོགས་འདུལ་པ་འཛིན་པ་དེ་བཙུན་པ་ཟས་ཟ་མི་ཤེས་གོས་གོན་མི་ཤེས་པ་ཐམས་ཅད་ལ་ཞལ་[60A.2]འཆོལ་ཕ་ལྟར་བྱེད་པ་ཡིན་ཟེར། དེའི་ཐུགས་ཟིན་ཁྱོད་ཡིན་པར་འདུག་པས། ཡོན་ཏན་ཅིག་ཡོད་པ་ཡིན་ཏེ་འོང་གསུང་ནས་ཆོས་གནང་བར་ཞལ་གྱིས་བཞེས། བླ་མ་དགུང་ལོ་བདུན་བཅུ་རྩ་གཉིས་པ་ལ་[60A.3]ཞལ་མཇལ་ཏེ། ལོ་བཞི་བར་མེད་དུ་བསྟེན་ནས་འགྲེལ་པ་སྐོར་གསུམ་གྱི་གཞུང་མན་ངག་ཆ་ལག་དང་བཅས་པ་དང་། མཚན་བརྗོད་མན་ངག་གི་བཤད་པ་དང་། གསང་འདུས་སྒྲོན་གསལ་ལ་སོགས་པ་[60A.4]གསན་པའི་དུས་སུ། བླ་མ་བག་ཙམ་བསྙུང་བ་ན། གཙང་སྟོན་འདི་ལ་ཆོས་མ་ཕོགས་ཀྱི་བར་དུ་ང་མ་བཤད་ཅེས་མཁའ་འགྲོ་མ་ལ་གསོལ་བ་བཏབ་ནས་གདམས་པ་ཐམས་ཅད་རྫོགས་པར་གནང་ངོ་༎
	[60A.5]མཐར་ཡང་དབང་བཞི་པ་གནང་། བདག་པོ་ཆེན་པོའི་དབང་བསྐུར་མཛད་ནས་འདིས་རྒྱུད་ཀྱི་བཀའ་གནད་ཁྲོལ་བ་ཡིན། སྐལ་ལྡན་མ་གཏོགས་པ་ལ་མ་བཤད་གསུང་སྟེ། རྡོ་རྗེ་ལག་ཏུ་གཏད། རྒྱུད་འདི་[60A.6]ཁྲིད་དང་བདག་པོའི་དབང་མ་ཐོབ་པ་ལ་མི་འཆད་པ་ཡིན། དཔེ་ཙམ་གྱིས་མི་ཁྲོལ་བས་ལན་གསུམ་ཡན་ཆད་ཐོས་ནས་ཚིག་ཟིན་ཅིང་དོན་གོ་བས་བླ་མ་ལ་ཚུར་བཟླས་ཤིང་གཏན་ལ་དབབ་དགོས་པ་ཡིན་གསུང་། [60B.1]དགུང་ལོ་ལྔ་བཅུ་པ་ལ་འུ་ཡུག་ཏུ་བྱོན་ནས་ནུབ་མའི་མདའ་རྒྱལ་ཁབ་ཞེས་པར་གཞི་ཕབ་སྟེ། ཕུར་དབེན་གནས་ཀྱང་མཛད། གག་ཚངས་ཀྱི་ཕུའི་བྲག་ཏུའང་ཐུགས་དམ་ཡུན་རིང་དུ་མཛད་པས་གྲུབ་པ་ཐོབ་སྟེ། [60B.2]དབང་རྒྱུད་བཤད་མན་ངག་མང་དུ་གསུངས། གསལ་སྒྲོན་བཞི་དང་གཅེས་བསྡུས་ལ་སོགས་པའི་གདམས་པའི་བསྟན་བཅོས་ཀྱང་མང་དུ་མཛད་ནས་དགུང་ལོ་བརྒྱད་བཅུའི་བར་དུ་བཞུགས་ཏེ། བསྟན་པ་ལ་[60B.3]བྱ་བ་རྒྱ་ཆེར་མཛད་པ་ཡིན་ནོ༎ སློབ་མ་ཡང་སྲས་མཆོག་དྷརྨེ་ཤྭཱ་ར། ཝ་བྲག་དཀར་བ། གཉལ་པ་གྲོ། གཉོས་ཀྱི་ཁུང་བ། གྲུབ་ཐོབ་དྷརྨ་བོ་དྷི། མཁས་པ་ཏྲེ་བོ་མགོན་པོ། སེ་ཆོས་ཀྱི་མངའ་བདག་[60B.4]ལ་སོགས་པ་མང་དུ་བྱོན་ཏེ། ཝ་བྲག་དཀར་བ་དང་། གཉལ་པ་གྲོ་ཆེན་པོ་གཉིས་ཀྱིས་བཀའ་གདམས་ལ་འདག་འབྱར་ཡུན་རིང་དུ་བྱས་པས། རྟོགས་པའི་ཁྱད་པར་ཅི་ཡང་མ་བྱུང་བ་ལས། ཕྱིས་[60B.5]བླ་མ་ཡུ་མོའི་དྲུང་དུ་འོངས་ནས་གདམས་ངག་བསྒོམས་པའི་ཞག་དང་པོ་ལ་རྟགས་རྣམས་རྫོགས་ཏེ། ལམ་གྱི་མཆོག་ཏུ་ངེས་པ་རྙེད། བསྒོམས་པས་མངོན་པར་ཤེས་པ་རྒྱ་ཆེན་པོ་དང་ལྡན་ནོ༎
	[60B.6]བླ་མ་ཡུ་མོས་སྐྱ་ཀའི་གཟུགས་སུ་བསྒྱུར་ཏེ། ཝ་བྲག་དཀར་བ་བྲག་ཐོག་ཅིག་ན་ཉིན་མོའི་རྣལ་འབྱོར་སྒོམ་པའི་སར་བྱོན་ནས། ཁྱི་ལུད་ཀྱི་ཕུང་བོ་ལ་མཆུ་བདར་ཏེ་སྐད་ཕྱུང་བ་དང་། དེས་ངོ་ཤེས་ཏེ་[61A.1]བླ་མ་རིན་པོ་ཆེ་བདག་ལ་དེ་འདྲའི་ཀྱལ་ཀ་མི་མཛད་པར་ཞུ་ཟེར་ནས་ཕྱག་ཕུལ་བས། བླ་མ་མཉེས་ནས་སྒྱུ་འཕྲུལ་སྐུའི་བཀོད་པ་མཐའ་ཡས་པ་བསྟན་ཏོ༎
	[61A.2]ཁྱད་པར་དུ་ཝ་བྲག་དཀར་བ་ནི། རྫོགས་རིམ་གྱི་ལྷ་གྲུབ་པས་སྤྲུལ་བསྒྱུར་ནུས་པ་སྟེ། དཔལ་ཆེན་རྒྭ་ལོས་གནམ་རྩེ་ལྡང་གི་ཕུའི་ངང་ཚང་བྲག་ཕུག་ནས་བྱ་རོག་གི་གཟུགས་ཀྱིས་ཕྱིན་ནས། ཝ་བྲག་[61A.3]དཀར་བའི་ཉེ་ལོགས་ན་ཤ་འདུག་པ་ལ་འཐེན་པ་དང་། དེས་ངོ་ཤེས་ནས། རྒྭ་ཆུང་བ་ཁྱོད་དེ་འདྲས་ཅི་བྱ་ཚུར་ཤོག་ལ་ཤ་ཟོ་ཟེར་ཏེ། དཔལ་ཆེན་པོ་དང་ཕན་ཚུན་སྟག་རྣམ་པར་རྩེ་བའི་སྒྱུ་མའི་བཀོད་པ་ཅི་[61A.4]ཡང་སྟོན་རེས་བྱས་སོ༎
	གཉོས་ཀྱི་ཁུད་པ་ནི། ར་སྒྲེང་དུ་ལོ་བདུན་བཅུའི་བར་དུ་བཀའ་གདམས་ལ་སྦྱངས་པས་ཡོན་ཏན་མ་སྐྱེས་པ་ལས། བུ་ཡུག་ཏུ་ཡུ་མོ་དང་མཇལ་མན་ངག་བསྒོམས་མ་ཐག་རླུང་[61A.5]དབུ་མར་ཚུད་ཞི་བ་ཅན་གྲུབ་ཅིང་འཛིན་པའི་ཡོན་ཏན་ཐོབ་པོ༎ དེས་ངོར་རྗེ་སྟོན་པ། དེས་དོལ་པ་འགར་སྟོན་དབང་ཕྱུག་གྲུབ་སོགས་ལ་རིམ་པར་བརྒྱུད་པ་བྱུང་ངོ་༎

	སྦྱོར་བ་དྲུག་ག་དགོས་པ་དང་དྲུག་ཏུ་འོང་པའི་གནད་ནི།  དེ་བས་ན་དང་པོ་བསྙེན་པའི་ཡན་ལག་སྟོང་པ་ཉིད་ཀྱི་རྣལ་འབྱོར་བསྒོམ་པར་བྱའོ།།  དེ་ལ་གཉིས་ཏེ།  སོ་སོར་སྡུད་པ་དང་བསམ་གཏན་གྱི་ཡན་ལག་གོ།
 
 
༡༽སོ་སོར་སྡུད་པ།
 
 
	དེ་ལ་དང་པོ་སོ་སོར་སྡུད་པས་སྟོང་པ་ཉིད་ཀྱི་གཟུགས་མཐོང་པར་བྱ་སྟེ།    ལས་དང་པོ་པ་ལ་དེ་མེད་ན་གཞན་མི་སྐྱེའོ།།  དེ་ལ་གཉིས་ཏེ།  སྔོན་དུ་བྱ་བ་དང་བསྒོམ་པ་དངོས་སོ།།  
	དེ་ལ་སྔོན་དུ་བྱ་བ་ནི།  ལྷའི་ང་རྒྱལ་དང་ལྡན་པས་བྱེད་པ་དང་།  བཅིངས་པའམ། དེ་ཡང་དམ་པ་དང་པོ་ལས།  བྱེད་པ་བཅིངས་པའི་སྦྱོར་བ་ཡིས། །ས་གསུམ་སྟོང་པར་བསྒྲུབ་པར་བྱ།།   ཞེས་གསུངས་ཏེ།  དེ་ལ་བྱེད་པ་ནི་དབང་པོ་ལྔ་ཡུལ་ལ་འཇུག་པའོ།།  དེ་ཐབས་ཀྱིས་འཆིང་པ་ནི་བཅིངས་པའོ།།  ཡང་ན་ལུས་ཀྱི་བྱེད་པའི་ཐབས་དྲུག་བྱས་པས་རླུང་བཙན་ཐབས་སུ་འཆིང་ལ།  དེས་དབང་པོ་ལྔ་ཡུལ་ལ་མི་འཇུག་པར་བཅིངས་པའོ།།  ཐབས་དེས་ལུས་ངག་ཡིད་གསུམ་དང་།   ཁམས་གསུམ་སྟོང་པའི་གཟུགས་སུ་རྟོགས་པར་བྱའོ།།
	དེ་ལ་གནས་དབེན་པར་འབོལ་བའི་སྟན་ལ་རྐང་པ་གཉིས་དཀྱིལ་ཀྲུང་དུ་བཅས་ལ་ལུས་ཀྱི་སྒལ་ཚིགས་བསྲང་སྟེ། གསུས་པ་སྒལ་བ་ལ་སྦྱར་ཏེ།  ལག་པ་གཉིས་འཐེ་བོང་གཉིས་ནང་དུ་བཀུག་སྟེ།  རྡོ་རྗེ་བསྡམས་པར་བྱས་ལ་ལྟེ་བའི་ལྐོག་ཏུ་གཏོད།  ལ་ལས་ནི་འཐེ་བོང་ནང་དུ་བཅུག་པའི་ཁུ་ཚུར་དུ་འདོད་དོ།།  ལྕེ་གྱེན་ལ་བཟློག་སྟེ་རྐན་ལ་གཏད་ལ་ཁ་ཅུང་ཟད་གདངས་སོ།།  དམིག་གྱེན་ལ་བཟློག་གོ།  དེ་ལྟར་བྱས་ལ་དཔྲལ་བའི་འཁོར་ལོ་ཡི།  ཡེ་ཤེས་ཀྱི་ཐིག་ལེར་སྲོག་རླུང་བཙུད་ལ།  ཤུགས་ཀྱིས་ཀྱང་རླུང་གི་ཤེས་པའི་བརྡ་བྱས་ནས། ཡུལ་ལ་འཇུག་པ་དེ་རང་ལོག་དུ་འོངས་ཏེ།  གཡས་གཡོན་གྱི་རླུང་གཉིས་སྣའི་ཕུགས་རྟུགས་ཀྱི་སའི་དབུས་མར་ཀུན་སྤངས་མར་ཞུགས་ཏེ།  དེའི་ནང་གི་ཐིག་ལེ་འཇུག་པར་འགྱུར་རོ།། དེ་ཡང་བྱིས་པ་ལྟོ་ན་གནས་པ་དང་།  སྐྱེ་བ་དང་། འཁྲིགས་པ་དང་།  བརྒྱལ་བ་དང་། གཉིད་དང་།  འཆི་བ་དང་།  བསམ་གཏན་གྱི་ལྷ་དང་།   སྐྱེ་མཆེད་མུ་བཞི་ཡི་ལྷ་ཐམས་ཅད་དང་།  སེམས་གང་གིས་ཟིན་ཀྱང་རླུང་ཨ་བ་དྷུ་ཏིར་ཚུད་པས་དྲོད་སྐྱེ་སྟེ།  དེས་སངས་རྒྱས་ཐོབ་པ་མ་ཡིན་ཏེ།   དེས་སྲོག་གི་ཐིག་ལེར་གཞུག་པར་བྱ་སྟེ། རྩ་རྒྱུད་དང་བསྡུས་བརྒྱུད་ནས་གསུངས་ལ།  འདུས་པའི་ཕྱི་མ་ལས་ཀྱང་། སྲོག་གི་ཐིག་ལེར་གྱུར་པར་བཞག།  ཅེས་གསུངས་པས་གནད་ནི་འདི་ཡིན་ནོ།།  
	སྒོམ་ཐབས་ནི་དང་པོའི་ངོ་བོའམ།  ཡུལ་ནི་སྟོང་པ་ཉིད་ཤེས་རབ་ཀྱི་ཕ་རོལ་ཏུ་ཕྱིན་པའོ།།  དབང་པོ་ཡུལ་ལ་མི་འཇུག་པར་ནང་དུ་སྡུད་པས་ན་སོ་སོར་སྡུད་པ་སྟེ། འདུས་པའི་ཕྱི་མ་ལས།  དབང་པོ་བཅུ་པོ་རྣམས་ཀྱི་ཡང་།  །རང་གི་མཇུག་ནས་ཐམས་ཅད་དུ། །འདོད་པ་སོ་སོར་སྡུད་པས་ན། །སོ་སོར་སྡུད་པ་ཞེས་བཤད་དོ།།   ཞེས་གསུངས་སོ།།  
	དུས་ནི་སྣ་བུག་གཡས་པར་སྡུད་ཆ་དེ།   དང་པོ་ས་རླུང་སེར་པོ་སྣབས་སྟན་ལ་བཞར་ནས་རྒྱུ་བའི་དུས་སུ་བསྒོམ་གྱིས། བརྟན་ནས་ངེས་པ་མེད་དོ།།  
	ད་དབྱེ་བ་ནི་བཅུ་སྟེ།  དབང་པོ་ལྔ་དང་ཡུལ་ལྔའམ། རླུང་བཅུས་རྟགས་བཅུ་འབྱུང་པའོ།།  དེ་དག་བསྡུ་ན་གཉིས་ཏེ།  ཕྱི་ཡི་སོ་སོར་སྡུད་པ་ནི་དབང་པོ་ལྔ་ནང་དུ་བསྡུས་པའོ།།   ནང་གི་སོ་སོར་སྡུད་པ་ནི།   སྟོང་པ་ཉིད་བསྒོམ་པས་ལྷའི་མིག་ལ་སོགས་པ་ལྔའི་ངོ་བོའོ།།   
	ཕུང་པོ་དྲུག་ལས་ཡེ་ཤེས་ཀྱི་ཕུང་པོ་སྦྱོང་པ་ཡེ་ཤེས་ཀྱི་ཁམས་དག་པས།  དྲུག་པ་རྡོ་རྗེ་འཆང་གི་ངོ་བོ་ཤིན་ཏུ་རྣམ་པར་དག་པའི་ཆོས་ཀྱི་དབྱིངས་ཀྱི་ཡེ་ཤེས་སྐྱེ་བ་ཡེ་ཤེས་ཀྱི་རླུང་གི་ངོ་བོའོ།། 
	བསྒོམ་ཐབས་ལ་གཉིས་ཏེ། བླ་གབ་དང་བཅས་པ་མཚན་མོ་ཡི་རྣལ་འབྱོར་དང་།  བླ་གབ་མེད་པ་ཉིན་མོའི་རྣལ་འབྱོར་རོ།།  དང་པོ་མཚན་མོ་ཡི་རྣལ་འབྱོར་སྔོན་ལ་ཟླ་ཕྱེད་ཙམ་བསྒོམ་ལ།  དེ་ནས་ཉིན་མོ་ཡི་རྣལ་འབྱོར་བསྒོམ་མོ།།   
	དེ་ལ་དང་པོ་མཚན་མོ་ཡི་དུས་སུ།    ཁང་པ་ཐོག་མཐོ་ལ་དབུགས་པ་མེད་པའི་ནང་དུ། བྱེད་པ་དྲུག་པོ་ལྟར་བྱས་ལ་རང་ལྷའི་ང་རྒྱལ་བྱའོ།། ལ་ལ་ནི་ལྷ་མི་འདོད་དོ།།   ལྟ་སྟངས་ནི་སྤྱིར་གཙུག་ཏོར་འཁོར་ལོ་སྒྱུར་པའི་ལྟ་སྟངས་པ་སྟེ།  ཁྲོ་བོ་དེ་ནི་སྟེང་བསྲུང་པས་ཏེ།  སྟེང་དུ་སྤྱན་བཟློག་ནས་ལྟ་བས་ཏེ་དེ་ལྟར་བྱའོ།།  ནང་དུ་ནི་གཙུག་ཏོར་གྱི་ཐིག་ལེ་ལ་བལྟ་བར་བྱའོ།།  དམིགས་པ་ནི་ནམ་མཁའ་སྔོན་པོ་ལ་ཡིད་དམིགས་སོ།།  གོམས་ནས་ནམ་མཁའ་ལ་དམིགས་པ་སྤང་ངོ་།།   བསྒོམ་པ་ནི་ཡོད་པ་ལ་སོགས་པ་སྤྲོས་པ་ཐམས་ཅད་དང་བྲལ་བའི་སྟོང་པ་ཉིད་མ་བཅོས་པ་ལ་སེམས་གཞག་གོ།།  
	བཤད་པའི་རྒྱུད་གཉིས་ཀྱི་དགོངས་པ་ནི།  རིག་པ་མཁའ་ལྡིིང་ལ་སོགས་པ་བཞེད་དོ།།  སྦྱོར་བ་དྲུག་པོ་ལ་དོན་དགུར་གསུངས་སོ།། འདིར་ནི་དྲུག་ཏུ་ཤེས་པར་བྱའོ།། །།
	དེ་ལ་སྲོད་དང་ཐོ་རེངས་ཤེས་པ་གསལ་བའི་དུས་ཡིན་པས་བསྒོམ་གྱི།  ནམ་གྱི་གུང་ནི་ཤེས་པ་བྱིང་པས་དུས་དེར་བསྒོམ་པར་མི་བྱའོ།།  དེ་ལ་མ་རིག་པ་གཞོམ་དུ་མེད་པ་ཨའི་བདག་ཉིད་འོད་གསལ་བའི་རླུང་དེ་མ་དག་ན།  སེམས་ཀྱི་ངོ་བོ་ཡི་རྣམ་པར་རྟོག་པ་མེད་པ་ལྷུན་གྱིས་གྲུབ་པར་གནས་པ་དེ་མི་གསལ་པས།  དེ་དག་པ་ནི་སྟོང་གཟུགས་ཡིད་སྐྱེ་ཞིང་འགྱུར་ལ།  སེམས་ནི་མི་འགྱུར་པའི་བདེ་བར་འགྱུར་རོ།།  དེས་ན་དང་པོ་སྟོང་པ་ཉིད་ཀྱི་སྐུ་དམིགས་པ་དང་བཅས་པ་བསྒོམ་མོ།།  
	ཉིན་མོ་ཡི་དུས་སུ་ནི་སྔ་དྲོ་དང་ཕྱི་དྲོ་བསྒོམ་གྱི། ཉི་མ་གུང་ལ་ཤེས་པ་བྱིང་པས་མི་བསྒོམ་མོ།།  དེ་ཡང་ཉི་མའི་འོད་ཟེར་གྱིས་མིག་མི་གསལ་པར་འགྲོ་བས་ན་རྒྱབ་ཉི་མ་ལ་བསྟན་ལ་བསྒོམ་མོ།།  དེ་ཡང་དང་པོ་བྱེད་པ་དྲུག་སྔ་མ་ལྟར་བྱས་ལ། སྤྲིན་མེད་པའི་ནམ་མཁའ་ལ་དམིག་གཏད་ལ་བསྒོམ།  སེམས་ནི་སྟོང་པ་ཉིད་སྤྲོས་པ་ཐམས་ཅད་དང་བྲལ་བ་ལ་དམིགས་སོ།།  དང་པོ་རྟོག་པ་སྐྱེ།  དམིག་ཚ། ལུས་མི་བདེ་ལ། གོམས་ནས་རྟོག་པ་མི་སྐྱེ་ལ་དམིག་དང་ལུས་བདེ་བར་འགྱུར་རོ།།  ཉིན་མཚན་དུ་དེ་ལྟར་བསྒོམས་པས་རླུང་བཅུ་པོ་ཐམས་ཅད་ཀུན་སྤངས་སུ་ཤུགས་ཀྱིས་འགྲོ་ལ།  དེ་ཡང་དཔྲལ་བའི་ཐིག་ལེ་རང་ཤུགས་སུ་ཚུད་པས་སེམས་མི་རྟོག་པ་ཆེན་པོ་འཕེལ་བར་འགྱུར་རོ།།  དེ་ཡང་ཡེ་ཤེས་ཀྱི་ལེའུ་ལས།  དམིག་ནི་བགྲད་བྱས་ནམ་མཁར་ཞེན་པའི་སེམས་ཀྱིས་ཞེས་བྱ་བ་ལ་སོགས་པ་གསུངས་སོ།།   དེ་ལྟར་བསྒོམ་པས་འབྱུང་པའི་རླུང་ལྔ་དང་།  ཕུང་པོ་དྲུག་རིམ་པས་ཐིམ་ནས་སྟོང་པ་ཉིད་ནམ་མཁའ་ལྟ་བུ་སྐྱེའོ།།  དེ་ཡང་དུས་འཁོར་ལས།  ས་ནི་ཆུར་ཞུགས་ཞེས་བྱ་བ་ལ་སོགས་པ་གསུངས་ཏེ།  ཡིད་ཆེས་ཤིང་ཐེ་ཚོམ་མེད་པར་བསྒོམ་པས་     ཞག་གཅིག་ལ་སོགས་པས་རྟགས་འབྱུང་སྟེ།  རྩེ་གཅིག་ཡིད་བྱས་ཞེས་བྱ་བ་ལས་སོགས་པ་གསུངས་ཏེ། དང་པོ་རྒྱུན་ཆུང་ལ་ཕྱིས་ཇེ་ཆེར་བྱའོ།།
	དེ་ལྟར་བསྒོམ་པས།  དང་པོ་སྟོང་པ་ཉིད་ཀྱི་གཟུགས་ནི།   ཕྱི་རོལ་ཏུ་རགས་པར་མཐོང་ལ། དེ་ནས་ཇེ་ཕྲ་ལ་ནང་དུ་ཤིན་ཏུ་ཕྲ་བར་མཐོང་སྟེ།  དེ་ཡང་ཆུ་ནང་རྙོག་བྲལ་ཉི་ཤར་ཞེས་བྱ་བ་ལ་སོགས་པ་གསུངས་སོ།།  དེ་ལྟར་བསྒོམས་པས་ལམ་མ་ནོར་པར་རྟགས་ཀྱིས་མཚོན་པས་ཏེ་ཡིད་ཆེས་སོ།།  དེ་ཡང་ཆོས་སུ་བཤད་ན་ལམ་ནི་ཕ་རོལ་ཏུ་ཕྱིན་པ་བཅུ་ཡིན་ལ།  དེ་ཉིད་ནང་དུ་རླུང་བཅུ་འགགས་པ་སྟེ།  དཀྱིལ་འཁོར་དུ་ལྷ་མོ་བཅུ་མཚོན་ལ་ངེས་དོན་མཁའ་ལ་རྟགས་བཅུའོ།།   
	དེ་དག་མཐོང་པའི་ས་མཛོད་སྤུའི་ཐད་ཀའི་ནམ་མཁའ་ལ་མཐོང་སྟེ།   སེམས་ཉིད་སྟོང་ཉིད་རྟག་ཏུ་ཤར་པས་ཏེ།  མེ་ལོང་གི་གཟུགས་བརྙན་ལྟ་བུས་ཏེ།  མཐོང་པ་ཡང་སྟོང་ཉིད་ཉམས་སུ་མྱོང་པའོ།།  མུ་སྟེགས་པ་ནི་ཉི་ཚེ་བའི་སྟོང་པ་དང་།  ཕ་རོལ་ཏུ་ཕྱིན་པའི་སྟོང་ཉིད་ནི་ཉམས་སུ་མ་མྱོང་པའི་སེམས་སོ་ཡི་སྟོང་པས་ཏེ་ལམ་དུ་མི་འགྲོ།  དེ་ཡང་རྟགས་ཕྱེ་ནི།  གསང་པ་འདུས་པ་ནས་བཤད་ལ། ཕྱེད་མཚན་སྟོད་དུ་སྦས་སོ།། དེ་ཡང་མཚན་མོ་ཡི་དང་པོ་དུ་བ་ལྟ་བུ་སྔོ་བ་འབྱུང་སྟེ། ས་ཐིམ་ཞིང་ས་རླུང་ནང་དུ་ཚུད་པའི་རྟགས་སུ་སའི་རླངས་པས་ལྟ་བུའོ།།  དེ་ངང་གིས་དྭངས་ཏེ་ཆུར་ཐིམ་ཞིང་ཆུ་རླུང་གི་དུས་རྟགས་ནི།  མིག་སྒྱུ་ལྟ་བུ་སྔོ་ཧྲིབ་པའམ་སྐྱ་ཧྲིབ་པ་འབྱུང་ངོ་།།  དེ་ངང་གིས་དྭངས་ཏེ་མེར་ཐིམ་ཞིང་མེ་རླུང་གི་རྟགས་ནི། མཁའ་སྣང་ལྟ་བུ་གསུམ་པས་ཏེ།  སྲིན་བུ་མེ་ཁྱེར་ལྟ་བུ་དམར་ཙེག་ཙེག་པ་འབྱུང་ངོ་།།  དེ་དྭངས་ཏེ་རླུང་ཐིམ་པས་རླུང་གི་རྟགས་ནི་མར་མེ་ལྟར་བཞི་པས་ཏེ།  མར་མེ་འབར་བ་ལྟ་བུ་གསལ་བའོ།། དེ་དྭངས་ཏེ་སྤྲིན་མེད་ནམ་མཁའ་ལྟ་བུར་ནི་རྟག་ཏུ་སྣང་པ་ལྔ་པའོ་ཞེས་གསུངས་ཏེ།  དེ་ནི་ནམ་མཁའ་ཡེ་ཤེས་ལ་ཐིམ་ཞིང་ནམ་མཁའི་རླུང་ནང་དུ་ཚུད་པའི་རྟགས་སོ།།  ཉིན་རྟགས་དྲུག་མཚན་རྟགས་བཞི་སྟེ་བཅུ་ཐམ་པའོ།།  
	ཐ་མ་འདི་ནི་རྟགས་ཅན་སྟོང་ཉིད་ཤེས་རབ་ཀྱི་ཕ་རོལ་ཏུ་ཕྱིན་པ་སྔོན་དུ་གསལ་པར་མཐོང་པས་ཏེ། སྣ་ཚོགས་གཟུགས་ཅན་ཡིད་ལས་སྐྱེས་པའོ།།  དེས་ན་རྩ་བའི་རྒྱུད་དབང་མདོར་བསྟན་དུ།  ལྔ་པ་ནམ་མཁའ་མ་སྨོས་ཏེ་མཐོང་བ་དང་མཐོང་རྒྱུ་ནམ་མཁའ་ཡིན་པས་སོ།།  དེ་ཡང་ནམ་མཁའ་ལས་བྱུང་རང་འབྱུང་པ། །སྐྱེས་མ་ཐག་དུ་འགྲོ་བའི་བདག།  ཅེས་པས་ཏེ། ནམ་མཁའ་ནི་སྟོང་དང་སྟོང་ཉིད་དོ།།  རང་བྱུང་པ་ནི་རྒྱུ་རྐྱེན་མེད་ལ་འདོད་པ་མ་ཡིན་ནོ།།  སྐྱེས་མ་ཐག་པ་ནི་སྟོང་ཉིད་མི་རྟོག་པའི་རྒྱུད་ལས་སོ།།  འགྲོ་བའི་བདག་ནི་སྟོང་པ་ཉིད་དོ།།  རྟགས་དེ་དག་ནི་སྟོང་པ་ཉིད་ཀྱི་གཟུགས་དེ་གསལ་བར་མཐོང་པ་ཡིན་ལ།  གོང་འོག་འཆོལ་པ་ཡང་ཡོད་པ་སྲིད་དེ་གང་ཟག་གི་འབྱུང་པ་མ་སྙོམས་པའི་གནད་ཀྱིས་སོ།།  འབྱུང་པ་སྙོམས་པ་ནི་ལུགས་སུ་འབྱུང་ངོ་།།  དེ་བཞིན་དུ་ཉིན་རྟགས་ལ་ཡང་སྦྱར་ཏེ།    ཉིན་མཚན་ནོར་བ་ནི་མི་སྲིད་དོ།། 

	རྣམ་པར་ཤེས་པའི་ཕུང་པོ་སྦྱོང་ཞིང་མེ་ལོང་ལྟ་བུའི་ཡེ་ཤེས་ཀྱི་ངོ་བོའོ།།  བསྒོམ་པ་ནི་བྱེད་པ་བཅིངས་པ་སྔ་མ་ལྟར་བྱས་ལ།  ཉིན་མཚན་ཕྱེད་པར་རྣམས་བསྒོམ་པར་བྱའོ།།  སྔར་གྱི་སྟོང་པ་ཉིད་ཀྱི་གཟུགས་ཤེས་རབ་ཀྱི་ཕ་རོལ་ཏུ་ཕྱིན་པ་དེ་ཉིད་ལ་གུས་པ་དང་ཆགས་པས་སེམས་མི་གཡོ་མི་ལྡེག་པར་ཤིན་ཏུ་བརྟན་པར་རྟོག་པ་མེད་པར་བྱའོ།།  དེ་ལྟར་བསྒོམ་པས་གོང་དུ་སོ་སོར་སྡུད་པའི་སྐབས་སུ་སྟོང་པ་ཉིད་བསྒོམས་པའི་སྟོབས་ཀྱིས་འབྱུང་པ་ལྔའི་རླུང་དྭངས་པ་ལ་སོགས་པའི་ཁམས་རིམ་པས་ཐིམ་སྟེ།  ཨ་བ་དྷུ་ཏི་དང་དཔྲལ་པར་ཚུད་པས།  ས་ལ་སོགས་པ་ཕྱི་ནང་གི་དངོས་པོ་གང་མཐོང་པ་ཐམས་ཅད་སྒྱུ་མ་ལྟ་བུར་ཞེན་པ་དང་བྲལ་པར་འཆར་རོ།།  དེ་ཡང་སྲ་བ་སའི་རྣམ་པར་མཐོང་ཡང་སྲ་མིན་ཞེས་བྱ་བ་ལ་སོགས་པར་གསུངས་སོ།།
	དེ་ལྟར་བསྒོམས་པས་དང་པོ་མཉམ་བཞག་གི་དུས་སུ་དེ་ལྟར་མཐོང་ནས།  རྗེས་ཐོབ་ཀྱི་དུས་སུ་ཡང་དེ་ལྟར་མཐོང་སྟེ་དེ་གཉིས་དབྱེར་མེད་པར་སྟོང་ཉིད་སྒྱུ་མ་ལྟ་བུར་དུས་ཐམས་ཅད་དུ་མཐོང་པ་ནི་བསམ་གཏན་མཐར་ཕྱིན་པའི་ཚད་དོ།།  དེའི་དུས་སུ་སེམས་ཀྱི་བདེ་བ་རྟོག་པ་མེད་པ་བསམ་གཏན་ལ་ཆགས་པའི་བདེ་བ་ཆེན་པོ་སྐྱེ་བ་ནི་ངེས་པར་འོང་ངོ་།།
	དབྱེ་བ་ནི་རྣམ་པ་ལྔ་སྟེ།  རྒྱུད་འདིར་དང་པོ་ཤེས་རབ་ཀྱི་ཡན་ལག་སྟེ་སྟོང་པ་ཉིད་ཀྱི་གཟུགས་ཤེས་རབ་ཀྱི་ཕ་རོལ་ཏུ་ཕྱིན་པ་དངོས་པོ་ཡི་གནས་ལུགས་ལ་སེམས་འཇུག་པའོ།།  དེ་ལྟར་བསྒོམས་པས་དངོས་པོ་རྣམས་སྒོམ་པར་སྟོང་པ་ཉིད་དུ་སེམས་ཀྱི་འཛིན་པ་ནི་རྟོག་པའོ།།  སྟོང་པ་ཉིད་དུ་འཛིན་པ་ལ་ཞུགས་པ་ནི་དཔྱོད་པའོ།།  དགའ་བ་ནི་སེམས་ཀྱི་དངོས་པོ་ཐམས་ཅད་སྟོང་པ་ཉིད་དུ་གཞག་ཅིང་གང་ལ་ཡང་མི་གནས་པའོ།།  བདེ་བ་ནི་སྟོང་ཉིད་དེ་ལས་མི་གཡོ་ཞིང་ངོ་བོ་ཉིད་ཀྱིས་བདེ་བ་ཕུན་སུམ་ཚོགས་པར་སྐྱེ་བའོ།།  གསང་པ་འདུས་པ་ནས།  རྩེ་གཅིག་པ་ལྔ་བར་བཤད་པ་ནི།    བརྟན་པའི་ཚད་ཡིན་ལ།  དུས་འཁོར་དུ་དང་པོ་ཤེས་རབ་ཏུ་བཞགས་པ་ནི་སྟོང་ཉིད་དོ།།  རྟོགས་པ་ལ་བྱ་བ་ནི་འགལ་བ་མེད་དོ།།  འདི་ཡང་དབང་པོ་ཡི་མངོན་སུམ་མོ།།  དེ་ལྟར་བསྒོམ་པས་ནང་རྟགས་ནི་སེམས་གང་ལ་ཡང་ཞེན་ཆགས་མེད་པས་བདེ་བའོ།།   ཕྱི་རུ་རྨི་ལམ་དང་དངོས་སུ་ལྷ་མོ་རྣམས་ཀྱིས་རྒྱུད་ཀྱི་གླུ་སྙན་པས་འདི་ལྟར་གྱིས་ཤིག་ཅེས་བསྐུལ་བ་དང་།  ཁྱོད་འདིར་འགྱུར་རོ་ཞེས་སངས་རྒྱས་དང་བྱང་ཆུབ་སེམས་དཔས་ལུང་སྟོན་པ་འབྱུང་ངོ་།།  འདིའི་འབྲས་བུ་ནི།  བསམ་གཏན་ལ་ནི་སྙོམས་ཞུགས་ན། །མངོན་ཤེས་ལྔ་པོ་ཐོབ་པར་འགྱུར།།  སྔ་ན་མེད་པའི་མིག་གི་མངོན་པར་ཤེས་པ་དང་།  རྣ་བའི་མངོན་པར་ཤེས་པ་དང་།  ཕ་རོལ་ཀྱི་སེམས་ཤེས་པ་དང་།   སྔོན་གྱི་གནས་རྗེས་སུ་དྲན་པ་དང་།   སྒྱུ་འཕྲུལ་གྱི་མངོན་པར་ཤེས་པ་འབྱུང་ངོ་།།  དེས་ཀྱང་མ་གྲུབ་ན་ཤིན་ཏུ་དྲག་དུ་སྟོང་གཟུགས་བསྒོམ་པར་བྱའོ།།   སོ་སོར་སྡུད་དང་བསམ་གཏན་གཉིས་ལ་ཐོག་མར་དགེ་བ་ཞེས་ཀྱང་བཤད་ལ།  སྟོང་པ་ཉིད་ཀྱི་རྣལ་འབྱོར་གྱིས་སྟོང་པ་ཉིད་ཀྱི་གཟུགས་བསྒོམ་གྱི།   ཕ་རོལ་ཏུ་ཕྱིན་པ་རྟོགས་པས་བསྙེན་པའི་ཡན་ལག་ཅེས་ཀྱང་བཤད་དོ།།  གཉིས་པ་བསམ་གཏན་གྱི་ཡན་ལག་གོ།
 
 
བར་དུ་དགེ་བ།

	དེ་ལ་གཉིས།   དང་པོ་སྲོག་རྩོལ་གྱི་ཡན་ལག་གིས་རླུང་དབང་དུ་བསྡུས་ཏེ་བདེ་བ་བསྐྱེད་པར་བྱའོ།།  དེ་ཡང་གཟུགས་མཐོང་པའི་ཤེས་རབ་པོ།། འོག་ཏུ་ནི་ལུས་ངག་སེམས་ནི་མཐོང་སྒོམ་ཕྱིར། །སྲོག་རྩོལ་རྒྱུན་མི་འཆད་པར་བྱ།།  ཞེས་གསུངས་པས་ཡུལ་ནི་ལུས་ཀྱི་རྩ་ལ་ལ་ན་དང་དྲི་ཆེན་རྩ་དང་།  ར་ས་ན་དང་དྲི་ཆུའི་རྩ་ནི་ངག་ཡིན་ལ།  ཨ་བ་དྷུ་ཏི་དང་དུང་ཅན་མ་ནི་སེམས་ཀྱི་རྩའོ།།  དེ་གསུམ་ནས་རྒྱུ་བ་ནི།  སྟེང་གི་ལམ་གསུམ་ནས་ཀྱི་རླུང་སོགས་དང་འོག་གི་རྩ་གསུམ་གྱི་རླུང་རྩོལ་བ་བྱེད་པའོ།།

	འབྲས་བུ་ནི། རྗེས་སུ་དྲན་ལ་སྙོམས་ཞུགས་ནས།  །འོད་ཀྱི་དཀྱིལ་འཁོར་འབྱུང་པར་འགྱུར།། ཞེས་གསུངས་ཏེ། རང་གི་ལུས་ལ་ཡེ་ཤེས་དྲུག་གི་འོད་ཟེར་འབྱུང་ངོ་།། དེ་ནི་རྗེས་སུ་ཆགས་པའི་སྤྱོད་པས་ཏེ། བདེ་བ་ཆེར་བསྒྲུབས་པས་སྒྲུབ་པ་ཞེས་བཤད་དོ།། དེ་ལྟར་རྗེས་སུ་དྲན་པ་བསྒོམས་ཀྱང་བདེ་བ་འཕེལ་དུ་མ་བཏུབ་ན།  སྤོགས་པ་ནི་རང་ལ་བརྟེན་པའམ། གཞན་ལ་བརྟེན་པའི་སྟོབས་ཀྱིས་ཡང་ནས་ཡང་དུ་འབད་རྩོལ་གྱིས་བདེ་བ་བསྐྱེད་ཅིང་དྲག་དུ་བསྒོམ་པར་བྱའོ།། དེས་ནི་བདེ་བ་འཕེལ་བར་འགྱུར་རོ།། རྗེས་སུ་དྲན་པའི་ཡན་ལག་ལྔ་པའོ།། །།
 
 
༦༽ཏིང་ངེ་འཛིན།
 
 
	དེ་ནས་བདེ་སྟོང་གཉིས་སུ་མེད་པར་བསྒྲུབ་ཅིང་མཐར་ཕྱིན་པར་བྱ་བའི་ཕྱིར་ཏིང་ངེ་འཛིན་གྱིས་སྒྲིབ་པ་བཞི་ཟད་པར་འགྱུར་རོ།།  དེས་ཡེ་ཤེས་ཀྱི་སྐུ་གྲུབ་པའོ།།  མི་འགྱུར་བའི་བདེ་བ་སྒྲུབ་པར་བྱེད་པས་སྒྲུབ་པ་ཆེན་པོ་ཞེས་ཀྱང་གསུངས་ལ།   མངོན་སུམ་བཞི་ལས་རྣལ་འབྱོར་ཀྱི་མངོན་སུམ་དུ་བཞེད་དོ།།  དེ་གཉིས་ནི་ཐ་མར་དགེ་བ་ཡིན་ནོ།།  དེ་དག་གིས་ལུས་དུབ་ཅིང་སེམས་བྱིང་ལ་བདེ་བ་མ་སྐྱེས་ན།  ཕྱག་རྒྱ་མ་མཚན་ཉིད་དང་ལྡན་པ་འདི་སྒྲ་དང་གཟུགས་ལ་བསླབ་སྟེ། ཐ་མ་དབང་པོ་སྦྱར་ཏེ་བདེ་བ་བཟུང་པས་སེལ་བར་འགྱུར་རོ།།   དེ་ལྟར་སྤྱིིར་དབང་པོ་རབ་ཀྱིས་ལོ་གསུམ་དང་ཟླ་བ་ཕྱེད་དང་གཉིས་གྱིས་མཆོག་ཏུ་འགྱུར་རོ།། གཞན་དག་ནི་སྤྲོས་བཅས་ལས་སོགས་པའི་གསུམ་གྱི་སྤྱོད་པ་བྱས་པའི་ཚེ་འདི་ཉིད་དུ་སྟོབས་ལ་སོགས་པའི་ཡོན་ཏན་ཐམས་ཅད་རྫོགས་ནས། དག་པའི་སྐུ་བཞི་ཡི་སངས་རྒྱས་འཐོབ་པར་བཞེད་དོ།།  དེ་མ་གྲུབ་ན་སྤོགས་པ་ནི་ཤིན་ཏུ་བསྒོམ་པ་རྟག་པར་བྱས་པས་འགྲུབ་པར་འགྱུར་རོ།།  ཚེ་འདིར་མ་ཐོབ་ན་དབང་པོ་འབྲིང་བར་དོར་འགྲུབ་པར་འགྱུར་ཏེ། འཆི་བའི་དུས་འོག་རླུང་སྟེང་དུ་དྲངས་ཚངས་པའི་བུ་ག་ནས་གདོན་པར་བྱའོ།།  གཞན་དག་ནི་སྦྱོར་བ་ཡན་ལག་དྲུག་འཆི་ཁ་མའི་གདམས་ངག་དུ་བཞེད་དོ།།  ཐ་མ་ནི་སྦྱོར་བ་ཡན་ལག་དྲུག་གི་གདམས་ངག་ཡོད་པ་དེས་ཚེ་འདིར་མ་བསྒོམས་ཀྱང་ཚེ་ཕྱི་མ་ལ་བསྒོམ་པར་འགྱུར་ཏེ།  སྐྱེ་བ་བདུན་ནས་མཆོག་འགྲུབ་པར་འགྱུར་རོ།།
	ཡང་ན་འདི་ལྟར་འགྱུར་ཏེ། བསྒོམས་པ་སྦྱོར་བ་ཡན་ལག་དྲུག་བསྒོམས་པས།  གཟུགས་ལ་སོགས་པ་ཁམས་དྲུག་སྦྱོང་ཞིང་ཕུང་པོ་དྲུག་དང་།  དབང་པོ་དྲུག་དང་ཡུལ་དང་ལས་ཀྱི་དབང་པོའི་བྱ་བ་དྲུག་སྦྱངས་པས།   རྡོ་རྗེ་སེམས་དཔའ་ལ་སོགས་པའི་སངས་རྒྱས་དྲུག་དང་། གྲི་གུག་ལ་སོགས་པའི་རིགས་དྲུག་དག་སྟེ།  ཡེ་ཤེས་དྲུག་དང་མངོན་ཤེས་དྲུག་འགྲུབ་པས།  སངས་རྒྱས་རྗེས་སུ་དྲན་པ་དང་ཆོས་དང་རིགས་དང་ཁྲོ་བོ་དང་རྡོ་རྗེ་དང་དམ་ཚིག་རྗེས་སུ་དྲན་པའི་ངོ་བོའོ།།  ཡང་ཤེས་རབ་དང་བསམ་གཏན་དང་བརྩོན་འགྲུས་དང་བཟོད་པ་ཚུལ་ཁྲིམས་དང་སྦྱིན་པ་དང་ཕ་རོལ་ཏུ་ཕྱིན་པ་རྫོགས་པར་བཞེད་དོ།།
	ཆགས་ཅན་གྱི་སྦྱོར་བ་ཡན་ལག་དྲུག་ནི་གདམས་ངག་ཞལ་ལས་ཤེས་པར་བྱའོ།།  དེ་ཡང་འདུས་པ་ཕྱི་མ་ལས།  དེ་ལྟ་རྣམ་ཕྱེ་ཤེས་བྱས་པས། །བྱང་ཆུབ་མཆོག་ནི་བསྒྲུབ་པར་བྱ། །གཞན་དང་བསྐལ་པ་བྱེ་བ་རུ། །སངས་རྒྱས་སྐྱེས་བུ་ཆེན་པོས་ཀྱང་། །བསྒྲུབ་ཀྱང་འགྲུབ་པར་མི་འགྱུར་རོ། །སྒྲུབ་ཀྱང་བྱང་ཆུབ་ཞི་བ་དག།  ཅེས་གསུངས་པས།  འདིས་སངས་རྒྱས་པ་ལས།  གཞན་གྱིས་ནི་སངས་རྒྱ་བ་མ་ཡིན་ནོ།།

ཐ་མར་དགེ་བ་མཇུག
 
 
མཛད་བྱང་།
 
 
	སྦྱོར་པ་ཡན་ལག་དྲུག་གི་གདམས་ངག་བླ་མ་དུས་འཁོར་ཞབས་ནས་བརྒྱུད་པ་བླ་མ་གྲུབ་ཆེན་ཡུ་མོ་པས་མཛད་པ་རྫོགས་སོ།།  །།

དཔར་བྱང་སྨོན་ཚིག
 
རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།།
གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌།།
ཚིག་གི་གཟེགས་མ་རེས་ཀྱང་དུག་གསུམ་གྱི།།
དྲི་མ་ཡོངས་འཁྲུད་ལེགས་བཤད་བདུད་རྩི་འདི།།
དཔར་དུ་བསྐྲུན་པའི་རྣམ་དཀར་ཕུང་པོའི་མཐུས།།
ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ།།
གདངས་ཏེ་རྒྱུད་ལྔའི་འགྲོ་བ་མ་ལུས་པ།།
ངེས་ལེགས་ནོར་བུའི་མཛོད་ལ་དབང་འབྱོར་ཤོག།
ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེང་གེའི་རིང་ལུགས་སྒོ་ཀུན་ནས་རྒྱས་པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་དམིགས་ནས།   ནང་བསྟན་གྲུབ་མཐའ་རིས་མེད་ཀྱི་གསུང་རབ་རྣམས་དཔར་དུ་བསྐྲུན་དང་བསྐྲུན་འགྱུར་གང་ལ་འང་སྦྱར་ཆོག་པའི་དགེ་བསྔོའི་སྨོན་ཚིག་ཏུ་ཤཱཀྱའི་དགེ་སྦྱོང་ཆོས་སྨྲ་བ་ངག་དབང་བློ་བཟང་བསྟན་འཛིན་རྒྱ་མཚོས་སྦྱར་བའོ།།

